
19

E ô lasciò (tanto a l’ëa vasta e furiosa)

Despûggiæ tutte nette in un momento

Di sûperbi palmizii e da mimosa

De gianche fêugge lucide d’argento,

(Che da quella magnifica e spaziosa

Cascata d’ægua a forma l’ornamento)

E rûpi pittoresche, i schêuggi e e spesse

Vaghe isolette, ch’en fra i ægue stesse.


20

Do gran corso do mostro tutto ô resto

De disastri terribili e de guai

O fû ûn complesso e ûn seguito fûnesto,

Che in quelli lêughi ô no fù visto mai:

Pe opprimme i so nemixi ô l’ëa molesto

Ne-a so raggia ô maligno anche a-i so cai,

Lungo ô sciûmme lasciando d’impetuosa

Fûria memoia trista e spaventosa.


21

E sponde de l’Orenoco ëan scomparse

Coverte tutte e rovinæ da-i onde,

Ean destrûte e cabanne e e ciante sparse

Në cianûe amene, ch’en vixin a-e sponde:

E tære senza danni o guasti ëan scarse;

Tutto l'ëa pin de laghi e de profonde

Fosse, de prie ammuggiæ, de zerbo brûtto

De fanga, e erboi arrancæ co-e reixe e tutto.


22

Ean spassæ zù pe i campi e zù pë ville

E negavan miriadi d’insetti;

Andavan a mioîn e pesci e anghille

A un straggio spaventevole sûggetti,

Ean strascinæ fin a l’Oceano a mille

I coccodrilli menizzæ a pessetti;

E ommi e donne e quadrupedi ä sciûmmæa

Vixin ëan zû inghûggeiti[sic] a çentanæa.

